
పరమయోగివిలాసము.












గారు లేటికిఁ బుట్టు కర్ము లైనట్టి 

మీర లీయర్థ మెమ్మెయి నెఱుంగుదురు 

పెలుచ మాటలరాసిఁ బెట్టనేకాని 

తెలియునే మీకు నదృష్టకారణము? 

ఆగమబాహ్యుల రయినట్టిమీకు 

నాగమాంతార్ధంబు లవి యేల తెలియు 

ననుచు నన్యోన్యమతాభిదూషణము 

నొనరింపుచును జేరి యొండొరులకును 

సారెకు నిగ్రహస్థానంబు లిడుచు 

నీరీతి నిశ్చయం బెందును లేక 

పెరుగు వడ్లును గలిపినరీతి నుండ 

నరనాథుఁ డెంతె చింతాస్వాంతుఁ డయ్యె 

నట ధన్వినగరవరావాసుఁ డైన 

వటపత్రశయనుండు వాత్సల్యజలధి 

తనకు నిచ్చలు పుష్పదామసంపదలఁ 

గొనివచ్చి యొసఁగుభక్తుని విష్ణుచిత్తుఁ 

గని వత్స! పాండ్యభూకాంతునిసభను 

గనుపట్టుకనకశుల్కంబుఁ గైకొనుము 

అన విని యరుదంది యయ్యోగివరుఁడు 

వినయ మేర్పడ విన్నవించె శౌరికిని

